
        
            
                
            
        

    
	АГНИЯ БАРТО

	 

	ШҮЛЭГ, ӨГҮҮЛЛЭГ

	(Сургуулийн өмнөх ба бага насныханд)

	“Ардын боловсролын яамны хэвлэл” Улаанбаатар хотноо 1979 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ПЕТЯ ЗУРАГ ЗУРСААР

	Зураач будгаа авч

	Зурж дүрсэлж эхэллээ.

	 

	Зүйл зүйлийн будаг

	Зураач хүнд хэрэгтэй

	Найртай урин хаварт бол

	Ногоон будаг зохино.

	 

	Хул шаргал будаг

	Хачин сайхан өнгө.

	Асар тэнгэрийг шижиртүүлж

	Алтан наран гийсээр

	Алгуур нүүж байнам

	Түм бумаар салаалж

	Түгэн цацрах туяа нь

	Түргэн горхи шиг жирвэлзэнэ.

	 

	Гүн цэнхэр будаг

	Нэн сайхан өнгө

	Дулаан орны байгальд бол

	Улам ч илүү зохино.

	 

	Хан тэнгэр баганадам

	Хад байцууд ханаран байна

	Харин Крымд хүүгээсээ

	Ээж нь түрүүлж очсон байна.

	 

	— Хар будгаар яах юм бэ!

	Хамаг дэвтрээ баллана.

	Түүнийг аваагүй нь дээр гэж

	Таня дүүдэй нь зөвлөжээ.

	 

	Пионерын гишүүнд элссэн

	Петя балчир хүүхэд биш.

	Тэнэгэр зуны улирлыг

	Тэр, амралтад өнгөрөөжээ.

	— Урд минь харагдах газар

	Угийн хар өнгөтэй байна

	Украин орны ийм шороонд

	Ургацын өндөр нь найгаж байна гэж

	Петя ярьж явжээ.

	 

	* * *

	 

	Хөрөнгөтөн орны тухай

	Пионерын удирдагч өнөөдөр

	Гоц сайхан ярьсныг

	Гуравдугаар ангийнхан сонсжээ.

	 

	Дэгдэж харьсан зураач маань

	Дэвтэр харандаагаа шүүрэв.

	 

	Америк гүрний нийслэлийн

	Асар өндөр барилгыг

	«Арван хоёрын дэвтэртээ

	Арайхийж багтаан зурав.

	Яг дэргэд нь бас

	Ядуусын урцыг дүрслэв.

	 

	Саяын зурсан зураг дээр

	Сайхан цэцэрлэг байсангүй.

	Тийм болохоор Петя маань

	Тас хараар будсан байна.

	 

	Төмөр малгайт цагдаа!

	Торон хашаат шорон!

	Түүнд таарах өнгө нь

	Тас хар л мөн дөө.

	 

	Нэгдүгээр ангийн сурагч

	Таня дүүдээ үзүүлэв.

	Хэнийг ингэж будав? гэж

	Тэр гайхан өгүүлээд

	Ямар янзын хүн бэ?

	Яасан муухай зураг вэ?

	Сайхан цаасыг сүйтгэв гэхэд

	Сандарч, ах нь түүнд:

	 

	— Хүн гэж энд байхгүй

	Хөрөнгөтнөөс өөр юмгүй гэв.

	 

	— Хөрөг нь зөв болжээ гэж

	Хөрш нь сайтар үнэлээд

	Хар үйлстэнд хүрэлцэхээр

	Харлуулж гүйцээгүй байна даа гэв.

	 

	— Хар үйлстэн гэж хэн бэ?

	Хариулаач! гэв дүүдэй нь.

	 

	Банкны эзнийг гэр бүлтэй нь

	Петя хүү зурав

	Энхийн төлөө гарын үсгээ

	Эд хэрхэвч зурахгүй!

	 

	Амар жимэр гэртээ сууж

	Аюулт дайныг өдөөдөг

	Эдний зургийг баллаж орхиё

	Энэ дэвтрээсээ тастаж хаяя!

	 

	Петя ахыгаа ингэж хэлэхэд

	Таня дүүдэй нь өлгөн авч:

	— Хар будаг нялсаар байгаад

	Хайран дэвтрийг яйран болгов

	Хар будаг дэмий гэж би

	Хэдийнээ танд хэлсэн шүү дээ

	 

	Хар өнгө бидэнд хэрэггүй

	Харин газраа тэгж будъя

	Үлгэрт гардгийн нэгэн адил

	Өнгө өнгөөр нь солонгоруулъя.

	 

	— Чиний зөв гээд Петя ах нь

	Цэвэр хуудас ховрыг авч

	Хөрст дэлхийн газар шороонд

	Хамаг өнгийг шингээн зуръя гээд

	 

	Энэ хуудсаа хоосон орхиж

	Элсэн манхан цөл болгоё

	Хуй салхи хуйлран боссон

	Халуу шатсан цөл байг л.

	 

	Өмнөө байгаа цаасан дээрээ

	Өргөн цэнхэр шугам татаад

	Цөл говьд байгуулсан энэ бол

	Цуут Туркмений суваг юм гэв.

	 

	Ундаассан байгалийг суваг өөрчилж

	Усгүй газар хаа ч үгүй болж

	«Цэвэр тунгалаг усыг

	Цадаж ханатлаа залгил» гэнэ дээ.

	 

	Говь талд цэцэрлэг ногоорч

	Гойд хавар боллоо тэнд

	Шар, ногоон, цэнхэр будаг

	Шаргал говьд зохидог өнгө өө.

	 

	Усан хүлэг Каспи орох

	Урт шинэ зам эндээс гарна

	Аварга энэ барилгын тухай

	Асуултад хариулж эс чадвал

	Аргагүй тэгээд муу л дүн авна.

	 

	Каспийн тэнгист хүлэг сэлж

	Халуун нар алсаас төөнөж

	Шинэ замаар Петя хүү

	Сайхан түүнээ жолоодон явна.

	 

	Туг нь наранд наадан намирч

	Тод цэнхэр ус нь мяралзаж

	Тал хуудас бас эзэллээ.

	 

	Утга төгөлдөр өнгө

	Угийн сайхан будаг

	Улаан өнгө гялалзана.

	 

	Дэвтрийн том хуудас

	Дараа дараагаар эргэхэд

	Энхийн жагсаалд яваа

	Мөнхийн туг харагдана.

	 

	Улаан талбай дээрх

	Тугууд дэрвэн яралзаад

	Өнгө өнгөөр хослох нь

	Тоолж барахын аргагүй.

	 

	Миний зурж байгааг

	Мэдэж байна уу? гээд Петя:

	— Үүрд энхийн төлөө өргөсөн

	Үй түмний гар юм гэв.

	 

	Спасскийн цамхгийн таван хошууг

	Сацарсан улаанаар Петя будав.

	БААТАР ХАА СУУДАГ ЮМ БОЛ

	Далан хоёрдугаар байранд

	Дайчин баатар суудаг гэнэ ээ

	 

	Байрын ахлагч ингэж

	Баяртай мэдээ авчирсан юм

	Тэгээд бид уулзахаар

	Тэр баатрынд очсон юм.

	 

	Хэнийг аварсныг нь мэдэж

	Хамт зургаа авхуулъя

	Байрны хүүхдийн төлөөлөгч гэж

	Бас биесээ танилцуулъя.

	 

	Хаалган дээр нь очоод бид

	Чимээгүй, чимээгүй гэлцэв.

	Найм хир насны нэгэн жаал

	Найрсаг байдлаар хаалгаа нээв.

	 

	Далан хоёрдугаар байранд

	Дайчин баатрынх байдаг гэж

	Та нар ярив уу? гээд

	Тааламжтайгаар мишээв тэр.

	 

	Найз нар аа, ах минь юм болов уу?

	Наймдугаар зэрэг саяхан авсан юм

	Дархны газар ажилладаг юм тэр.

	 

	Миний эгч биш байгаа?

	Метронд зохицуулагч хийдэг юм гэж

	Мань хүү зальтайяа анивчаад:

	 

	Гараашны мундаг слесарьд

	Гайгүй сайн шүү эгч маань

	Тэр мундаг слесарийг

	Телевизээр аль эрт харуулсан шүү

	 

	— Донгосоод байхын хэрэггүй

	Дуугүй л биднийг оруул! гэвэл

	— Хүндэт баатар болно гээд байдаг

	Хөршийнхөө өвөөг мартчихжээ.

	Өвчтэй хадмыгаа эргэхээр

	Урад руу явчихсан байгаа!

	Ийнхүү бүх хүнийг тоочин

	Эх адаггүй яриа дэлгээд

	 

	— Никит гуай баатар юм болов уу?

	Нээрээ гурван өглөө эрт боссон

	Ой шугуйг бүхэлд нь самнаад

	Олигтой хүр хорхой олоогүй гэнэ лээ.

	 

	Эмнэлгийн сувилагч байсан

	Эмээ гуай баатар юм болов уу?

	 

	— Хэн гэдэг хүний амийг аварсан юм бэ?

	Хэлж аль гэж нэгний маань хэлтэл

	— Тэгвэл би баатар нь байна гэж

	Тэр жаал хүү цээж тэнийлгээд

	Эргүүлэг цүнхээлд үйх шахсан

	Эгч Марийгаа аварсан юм

	 

	Халуун гараас нь чангаан байж

	Харуул манаа дуудсан юм гэв

	 

	— Танай байрынхан цөмөөрөө

	Тун ч сайн хүмүүс юм байна

	Баатар нь чухам хэн болохыг

	Бид нар таньж амжсангүй.

	 

	5 дугаар хэсгийн 18 дугаар байшин гэж

	Тодорхой хаягийг бид магадлав

	Баатарынх энд байдаг гэж

	Байрын ахлагч буруу заажээ.

	 

	— Нөхөд өө, энэ чинь 6 дугаар хэсэг гэж

	Нөгөөх жаал хүү чангаар хэлэв

	 

	Энэ хэсгийн 72 дугаарт

	Эндүүрч ирж дээ биднүүс

	Хэн нэгний амийг аварсан

	Хүндэт баатар энд алга гэж

	Бидний дундаас нэг маань өгүүлэв.

	Нөгөө жаал хүү

	 

	— Харин одоогоор баатаргүй ч гэсэн

	Халуун баярыг хүргэе, та нарт

	Ханхар баатар манайхаас төрнө

	Хойтон жил түүнтэй уулзаарай! гэв.

	ЗАМААР, ЗАМААР...

	Сүрлэг уулсын тэргүүн

	Өвлөөрөө үзэгднэм

	Софийн цэцэрлэг тээр дор

	Зунаараа харагднам

	 

	Цаст цагаан Балкан ууланд

	Цэцэгт хуайс дэлгэрэн ургадаг.

	Цветана, Лиляна хэмээх нэртэй

	Цовоолог охид тэнд байдаг.

	 

	Болгар нутгийн хоёр

	Бяцхан охид тэгээд

	Цэнгэлт Софийн өглөөгүүр

	Цагаригаар тоглон наадна.

	 

	— Замаар

	Замаар...

	Замбуулин хорвоогоор

	 

	Тив дэлхийн бүх орноор

	Тойрон аялаарай!

	Галгиарай шижир цагариг минь

	Галгиарай! гэж Цветанагийн дуулахад:

	 

	— Алтан нар шиг гэрэлтэж

	Алсыг зорин галгиарай, цагариг минь!

	 

	Харгуй замаасаа халилгүй

	Хаа ч хүрсэн хамаагүй гэж

	Лиляна нь өргөж аваад

	Тэр орчинд нь туслан дуулна!

	 

	Замаар

	Замаар...

	Замбуулин хорвоогоор

	 

	Хүүхдийн цагариг чамайг

	Хөвчин ертөнцөөр жуулчилж

	Баярын мэндийг уламжил гэж

	Биднүүс томилж явууллаа шүү!

	 

	Замаар

	Замаар...

	Замбуулин хорвоогоор.

	 


ИХ НААДАМ ДЭЭР

	Хөөрхөн хүүгийн бяцхан цээжинд

	Хоёр зуун хорин хоёр тэмдэг байна

	Холын холоос ажин харахад

	Хурц гэрлээр гялалзан байна.

	Оддын хүрээлэнд тодрох шиг

	Онц содон гэрэлтэн байна

	 

	Хөөрхөн хүүгийн бяцхан цээжинд

	Хоёр зуун хорин хоёр тэмдэг байна.

	Зуны баярын өдрөөр тэр

	Зүүсэн тэмдгээ түгээж байна.

	Гайт нутгийн гийчин

	Гватемал төлөөлөгч гээд

	Туйлын дотно хүмүүстээ

	Тэмдэг авагтун! гэсээр

	Түгээж гарав, жаал хүү.

	 

	Найрамдлын төлөө

	Ах дүүсэг ёсны төлөө

	Алдартай тэр жаал хүү

	Үнэ цэнтэй эрдэнэ бэлэглэв.

	ЭЭЖИЙН ХОРИГ

	Бид цэцэрлэгт мод суулгаж байлаа

	— «Би цуг явна!» гэж хүү хашхирлаа.

	 

	— Наад мод чинь өргөстэй, горьгүй

	Нас чинь бага байна, ойртож болохгүй

	Ямар ч гэсэн хол бай гэж

	Ярьж ээж нь хорьж буцаалаа

	 

	Өдрөөр биш цагаар өсөж

	Өндөр болсон хүүгийнхээ

	Хадаас шаах гэж мэрийж байхыг

	Харсан ээжийн сэтгэл өвдөж:

	 

	— Болохгүй хүү минь, тэгж болохгүй

	Болдгоор нь одоо цэцэрлэгт зугаац!

	Турь муутай өөдгүй амьтан

	Төрсөн юм шүү дээ чи минь! гэв.

	 

	Ээжийнхээ ийм байнгын хорионд

	Энхрий балчир хүү нь дасаад

	Өвөлжин зунжин бодох юмгүй

	Өөрийн зоргоор амраад л байж.

	 

	Хожмын нэгэн өдөр

	Хүүгээ ээж нь ажаад:

	Хүрэн улаан хацартай

	Хүдэр эр харагдсан тул:

	— Хүү минь түлээ хагал! гэсэнд

	Хүнгэнэсэн дуугаар цаадах нь:

	— Сууж байх минь дээр биз ээ!

	Турь муутай өөдгүй амьтан

	Төрсөн юм шүү дээ би чинь гэсэн гэдэг.


ХОЁР ЭМГЭН

	Довцгийн орой дахь сэхээвчинд

	Дотнын хоёр эмгэн суугаад

	— Манай хүүхдүүд онц гэж

	Магтан, шагшин ярилцана

	Энхрий ач нарын өгсөн шалгалтад

	Эмгэд өөрснөө амжилт олсон шиг

	Бие биедээ баяр хүргэлцэнэ

	Гар гараа атган ярилцана.

	 


АЙМШИГТ ШУВУУ

	Цонхон дээр шувуухай суухад

	Цочсон хүү нүдээ аньж

	Яасан хачин шувуу вэ?

	Яана аа би, айж байна!

	Шөвгөр урт хошуутай

	Сөрвөгөр хачин өдтэй юм

	«Ээж минь, эгч минь хаа байна?

	Ингээд дүүрдэг байжээ би!»

	 

	«Хүүг минь хэн гомдоов?» гэж

	Хөгжилтэй инээсээр эх нь ирээд

	Цонхны цаана божийн суугаа

	Цовоо болжморыг харав гэнэ.

	 


БЯЛБАЛЗУУР

	Довжооны өмнөх хивсэн дээр

	Том хүн шиг Андрей сууна.

	Болцгор хөөрхөн гартаа

	Бялбалзуур тоглоом атгажээ.

	 

	Хаанаас нь дуу гарна вэ?

	Хачин жигтэй юм бэ?! гээд

	Ихэд гайхсан жаал

	Ийш тийшээ харна.

	 


НОЙРСОХЫН ӨМНӨХ БОДОЛ

	Манай эмээ бас л жаахан байж дээ. Ээжийнхээ жаахан байсныг би мэдэж авсан юм. Лав тэр үед бүх улс жаахан байсан байх аа. Тэгээд тэдэнд юу ч байгаагүй биз. Радио ч байхгүй байсан байх. Харин тэд тэгэхээр Майн баярыг яаж дамжуулдаг байсан боллоо?

	Бас метро байхгүй байсан байх. Хүн Маяковскийн талбай дээр ирээд метронд суух гэхэд юу ч байхгүй байсан байх даа!

	Харин одоо бол бүх хүн өсөж том болоод бүх зүйлийг барьж байгуулжээ... Бас аав маань өсөж, одоо ч өсөж том болсоор л байна. Аавыг минь ажил дээрээ цаг үргэлж өсөж байгаа гэж сонинд бичсэн юм шүү дээ!

	ШИНЭ ХҮНИЙ ӨДРИЙН ТЭМДЭГЛЭЛ

	Миний эцэг зохиолч хүн, тэгээд ч хүүхдийн хэвлэлийн газартай зохиол бичиж өгөхөөр гэрээ хийсэн байсан бөгөөд аавын минь номд сайн «дүрийн» хөхүүл хүүхэд хэрэгтэй байсан учир би хорвоотой мэндлэхдээ хэчнээн их баярласан гээ! Аав минь томилолт авч хүүхдийн цэцэрлэгээр явахгүй, гэртээ намайг харж байх болсонд ээж минь ч хүнтэй болсондоо баяртай байлаа.

	Тэгээд юм бүхэн ёсоороо сайхан байв. Би өсөж том болсоор, аав минь намайг судалж хүүхдийн номд тусгасаар байлаа. Шүүмж бичигчид ч намайг хөхөө хөхдөг хүүхдийн нийтлэг дүр, гуйвуулаагүй дүр гэж магтаж, ээж минь намайг дөрвөн хэвлэлийн хуудас хиртэй юм бичүүлсэн сайн хүү гэдэг байв. Харин аав минь нэг л сэтгэл дундуур байлаа. Яагаад гэвэл намайг огтхон ч тэмцэлгүй, яагаад ч юм бэ хурц сэргэлэн биш гэж үздэг болов. Хэрвээ би хэн нэгтэй нь зодолдох юм уу, хэрцгий зан гаргасан ч үл ялих хэрэг байлаа. Харин аавд минь нэлээд дорвитой хэрэг тарьдаг хүүхэд хэрэгтэй гэнэ ээ.

	— Нэг нь нөгөөгөөсөө муу хоёр хүүхэдтэй жүжгийн зохиолч шог хошин жүжигтээ хүүхдийнхээ дүрийг оруулсанд шүүмжлэгчид зохиолчийг материалаа мэдэж байна гэж магтаж байна. Харин тэгэхэд над юу ч алга гэж аав минь ярьдаг боллоо.

	За гайгүй би одоохондоо аар саар хэрэг тарьж л байна, мөдхөн өсөж том болоод чихийг тань халууцуулна гайгүй. Тэр цагт л би аавдаа хэрэгтэй болно биз дээ!

	ЧИН ҮНЭН

	Аав минь намайг сандалд суулгаж: «Чи үнэнч шударга, зарчимч, юм бүхэнд зоригтой, чин үнэнийг ярьдаг хүн болох ёстой. Тухайлбал манай дарга нөхөр Федоров шиг бултамхай амьтан болж болохгүй шүү» гэжээ. Ээж ч үүнийг зөвшөөрч, «Хэрэв миний хүү Федоров шиг болбол би усанд живж үхсэн нь дээр» гэдэг байлаа. Би ч бүх юм дээр чин үнэнийг ярьдаг хүн болно гэж андгайлав. Тэгээд аав ээж хоёр намайг зугаал гэлээ. Намайг хашаанд явж байгаад орж ирвэл ээж байхгүй байлаа. Би цонхны тавиурын мөснөөс ховхолж жаахан мэрээд, ээжийгээ ирэхээр мөс идсэнээ хэлж зориг гаргахаар шийдэв. Тэгтэл утас дуугарав. Би харилцуураа авч: «Байна уу, гэрт хэн ч алга, хэн бэ?» гэж хашхирвал нөгөө хүн: «Чи намайг мэдэхгүй юү? Би Федоров байна» гэхэд нь би: «Федоровыг мэднэ ээ. Тэр чинь аавын дарга юм бүгд дээр бултдаг хүн байгаа юм, хэрэв намайг түүн шиг хүн болбол ээж усанд живж үхнэ гэсэн» гэв.

	Федоров эхлээд гайхаж байснаа надад талархаж эцэст нь: «Бүх үнэнийг би ингэж мэддэг байжээ. Маш их баярлалаа, хүү минь» гэдэг байна шүү.

	Би Федоровтой утсаар ярьсан тухайгаа, намайг бүх үнэнээ хэлэхэд түүний хэчнээн их баярласан тухай аавдаа ярилаа. Тэгтэл аав гэнэт толгойгоо базаж: «Хэн чамайг ярь гэсэн юм бэ? Чи намайг амьдаар минь хутгалчихлаа! Би одоо энэ байдлаас чинь яагаад ч мултрахгүй! Хэн чамд ийм зүйл манай даргатай ярих эрх олгосон юм бэ?..» гээд л байдаг чадлаараа хашхирч гарлаа. Ээж ч уйлаан хайлаан болж усанд унаж үхнэ гэлээ.


СОНИНЫ ГАЗАР БИЧСЭН ЗАХИДАЛ

	Миний дүү Никит тааварт маш дуртай. Тэгээд тэр сонины газар захиа бичиж: «Том улсад зориулан таавар хэвлэдэг мөртөө хүүхдэд яагаад зориулж хэвлэдэггүй юм бэ?» гэж асуухаар шийдэж «Таавар хэвлэж байхыг хүсье. Сурагч Никит Смирнов» гэж хүүхдийн нэг сонины газар бичжээ.

	Тэгсэн чинь долоодугаар ангид сурдаг хөрш айлын нь Наташа:

	— Сонинд ингэж бичдэггүй юм хэмээгээд «Эрхэм хүндэт нөхөд өө, би энэ улиралд сайн дүнтэй байгаа. Би улам сайн сурахыг амлаж байна. Иймээс таавар хэвлэж өгөхийг хүсье» гэж бичих хэрэгтэй гэв.

	Никит ийнхүү бичээд удирдагчдаа үзүүлэхэд түүнийг магтаж:

	— Захиа ч сайхан захиа байна. Яагаад пионерын ажлын тухай огт бичсэнгүй вэ? гэхэд нь Никит хүү дахин өөрчилж «отряд маань уг нь найрсаг биш байсан, одоо найрсаг болсон тул сониндоо таавар хэвлэж өгнө үү!» гэж хүсжээ.

	Гэтэл эмээ ээж нь гэр бүлийнхээ талаар ямар нэг юм бичсэн нь дээр гэж зөвлөхөд Никита хүү «Одоодоо ээждээ бага тусалдаг, гэвч их туслахаар үүрэг авч байна. Иймээс таавар хэвлэж өгнө үү» гэж нэмж бичжээ.

	Тэгээд урт сайхан захидал болж дээ! Тэгсэн захидал нь сонинд гарсан байхыг Никит хүү олж үзвэл гагцхүү ээжийн нь тухай, отрядынх нь тухай бичээд тааврын тухай бичсэн зүйлийг хасаад хаячихсан байжээ.

	 


АЙМШИГТАЙ ҮЛГЭР

	Ээжтэй минь үерхдэг Анна Ивановна гуай хүүхдийн театрт ажилладаг юмаа. Тэгээд «Улаан малгайт» гэдэг үлгэрийн жүжиг үзэх хоёр билет манайд авчирч өглөө. Би уул жүжгийг үзэхийг ихэд хүссэн боловч ээж маань «Энэ үлгэр чам шиг үймүүлдэг хүүхдэд таарахгүй. Чи чононоос айдаг, наад мэдрэлээ хайрла» гэдэг байна шүү. Тэгтэл Анна Ивановна: «Юу гэсэн үг вэ? Чоно чинь манай театрын хамгийн сайн хүн, бас тэгээд цагаан сэтгэлтэй их нийтэч хүн! Харин улаан малгайт бол өөр хэрэг ээ. Аманд нь хуруугаа ч ойртуулж болохгүй. Өнгөрсөн жил хоёр залуу жүжигчнийг хазчихсан юм» гэлээ.

	— Хэрвээ цагаан сэтгэлтэй юм бол чононоос айх юм юу байсан юм бэ. Би чононоос айхгүй! гэж ээждээ ам алдлаа.

	Бид театр руу явлаа. Харин энд өгүүлсэн зүйл аймшигтай бөгөөд үнэн зүйл билээ. Тэгээд чонын гарч ирэхэд миний айн чичирсэнд ээж тайтгаруулж: «Алик, битгий сэтгэлээ хөдлөг. Юунд нь чичирсэн юм бэ. Чи Анна Ивановнагийн хэлснийг санаж байгаа биз дээ» гэж шивнэв.

	— Харин би Анна Ивановнагийн хэлснийг санасан болоод л чичирч байхгүй юу. Улаан малгайт нөгөө хоёр жүжигчнийг идсэн шигээ чоныг идчихнэ гэж би айж байлаа.      

	Бүх үзэгчид алгаа ташиж байхад ганцхан би л уйлж: «Чоныг битгий идчихээрэй, тэр чинь их олонтой нийтэч хүн!» гэж би хашхирав.

	Ээж намайг хөтөлж түргэн гаргаад «Одоогийн хүүхдэд хуучны ийм аймшигтай үлгэр үзүүлж болохгүй гэсэн минь зөв байсан юм» гэж билээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

